“Hurriyat” газетасининг саволларига жавоблар

18 июн 2003 йил
Савол: Бугунги матбуотимизнинг ютуқларидан учтасини санаб берсангиз.

Жавоб: 

1) Эришган ютуқларимизни мақтаб ёзиш ва маддоҳлик бобида жуда илгарилаб кетдик. Газета саҳифаларида жуда чиройли сўзлар билан битилган тинч ва фаровон ҳаётни мадҳ этувчи мақолалар ўқувчиларга олам-олам завқ-у шавқ бағишлаб, эртаклар оламига етакламоқда. Маддоҳлар учун турли танловлар уюштирилиб, энг яхшилар тақдирланиб турибди. Албатта, «танқид ёзувчилар танлови» деган бемаза гап бизга тўғри келмайди. Мақтов ва мадҳиялар ёзиш борасида тўплаган бой тажрибамизни хорижлик ҳамкасбларимиз билан ўртоқлашиш учун халқаро семинар ва анжуманлар ташкил этиш ҳақида ўйлаб кўрилса «обрў-эътиборимиз давлатлараро миқёсда ЯНАДА ОШМОҚДА» деб ғурурланишимизга асос бўлурмиди? 

2) Айрим FM радиолари дунё миқёсидаги аҳамиятга молик янгиликларни тезлик билан тарқатишга уринаётгани олқишга сазовор. 

3) –


Савол: Матбуотимизнинг учта салбий томонлари сизнингча нималардан иборат?


Жавоб:


1) Ютуқлар ҳақидаги биринчи саволга берган жавобимни тескарисига мушоҳада қилинг.


2) Ўзбек тили имло қоидаларига етарлича риоя қилинмаяпти. ТВ ва радиода шевачилик, русча аралаштириб гапириш чидаб бўлмас даражага етди. 2005 йилнинг 1 сентябридан бошлаб мамлакатимизда лотин ёзувига тўлиқ ўтилиши керак. Афсуски, газета-журналлар бунга тайёргарлик ишларини кўриш ва, айниқса, катта ёшдаги аҳоли ўртасида янги алифбони ўқиб-ўрганишни таргиб қилиш учун деярли иш қилмаяпти. Зиёлилар табақасига кирадиган айрим журналистлар лотин ёзувида ўқиб-ёза олмагандан кейин оддий халқдан нимани талаб қилиш мумкин… 


3) Фан-техника ютуқларидан оммавий ахборот воситаларида фойдаланиш борасида чангда қолиб кетдик. Хориждаги кундалик газеталар ўзлари билан ҳамкорлик қиладиган журналистларнинг мақолаларини эълон қилиш учун саҳифадан жой ажратиб қўйишади. Журналистлар эса уйида компьютер қаршисида ўтирволиб ёзган нарсаларини электрон почта (e-mail) орқали бир зумда таҳририятга етказиб беради. Таҳририятдагиларга эса мақолани саҳифадан ажратилган ерга жойлаб қўйиш қолади, холос. Ҳамма нарса ошкорлиги сабабли цензура ҳақида умуман гап ҳам бўлмайди!… Икки йил аввал бир русча нашр бош муҳаррирнинг e-mail манзили борлигини билиб, ёзган материалимни юбориш учун ўша газета ходимидан e-mail манзилини сўрагандим «бошлиғимиздан рухсат олмасдан беролмайман» деб рад қилганди… Бундан 2-3 йил аввал обунани ташкил қилиш муаммоларига бағишлаб «Ҳуррият»да эълон қилинган мақоламда газеталарни интернет ёрдамида бошқа вилоятлардаги босмахоналарга узатиб, чоп этишни ташкил қилиш йўли билан сарф-харажатларни анча камайтириш мумкинлигини баён қилгандим. Минг афсуски, ҳалигача кўпчилик газеталаримиз интернетда ўз сайтига эга бўлиш у ёқда турсин, ҳатто оддийгина электрон почтасига ҳам эга эмас! Ҳақиқий тош асри!… Матбуот равнақини бўғиб турган цензура ҳақидаги гаплар журналистлар орасида латифа мавзусига айланди… Бир неча кун аввалги воқеалар «шу куннинг янгиликлари» деб, аксарият хабар дастурлари ёзиб олиниб эфирга узатилгандан кейин матбуотимизнинг салбий томонлари ҳақида бошқа нима ҳам дердик. 

